
Ed. 601. Frumvarp tillaga [277. mál]
um skipan dómsvalds í héraði, lögreglustjórn, tollstjórn o. fl.

(Lagt fyrir Alþingi á 104. löggjafarþingi 1981-82.)

1. gr.
Í Reykjavík skulu vera borgardómaraembætti, borgarfógetaembætti, sakadómaraern-

bætti, lögreglustjóraembætti og tollstjóraembætti.
Utan Reykjavíkur skulu vera embætti sýslumanna og bæjarfógeta.
Á Keflavíkurflugvelli skal vera embætti lögreglustjóra.
Rannsóknarlögregla ríkisins hefur aðalstarfsstöð í Reykjavík eða nágrenni.

2. gr.
Undir borgardómaraembættið í Reykjavík heyra m. a. einkamál almennt, sbr. þó 4. gr.,

þ. á m. kvaðning mats- og skoðunarmanna í dómi og utan dóms svo og borgaraleg hjóna-
vígsla, hjónaskilnaðarmál, úrskurðun framfærslumála og skipun opinberra starfsmanna, svo
sem tíðkast hefur.

Við borgardómaraembættið skulu vera átta til tólf borgardómarar eftir ákvörðun
dómsmálaráðherra, og er einn þeirra yfirborgardómari, sem jafnframt er forstöðumaður
embættisins.

3. gr.
Undir borgarfógetaembættið í Reykjavík heyra m. a. fógetagerðir, uppboð, skiptarnál,

þinglýsingar, skráning firma og félaga, notarialgerðir, yfirfjárráð og utankjörstaðaatkvæða-
greiðsla, eins og segir í lögum.

Við borgarfógetaembættið skulu vera fimm til sjö borgarfógetar eftir ákvörðun dóms-
málaráðherra, og er einn þeirra yfirborgarfógeti, sem jafnframt er forstöðumaður embætt-
isins.

4. gr.
Undir sakadómaraembættið í Reykjavík heyra m. a. opinber mál, sbr. 1. og 2. gr. laga

nr. 74/1974, barnsfaðernismál, uppkvaðning lögheimilisúrskurða svo og uppkvaðning með-
lagsúrskurða og úrskurða samkvæmt lögum um innheimtustofnun sveitarfélaga nr. 54/1971.

Við sakadómaraembættið skulu vera fimm til níu sakadóm arar eftir ákvörðun dóms-
málaráðherra, og er einn þeirra yfirsakadómari, sem jafnframt er forstöðumaður embættis-
ins.

5. gr.
Lögreglustjórinn í Reykjavík fer með lögreglustjórn, aðra en þá er lýtur rannsóknar-

lögreglu ríkisins, og önnur þau mál, er lög ákveða.
Við lögreglustjóraembættið skal vera varalögreglustjóri, er fer með vald lögreglustjóra í

fjarveru eða forföllum lögreglustjóra, eftir nánari ákvörðun hans.
Laun lögreglustjórans í Reykjavík skulu ákveðin af kjaradómi.

6. gr.
Tollstjórinn í Reykjavík hefur forstjórn tollgæslu, lögskráningu skipshafna, innheimtu á

sköttum og tollum til ríkissjóðs og þeirra aðila, er fjármálaráðherra ákveður eða lög mæla
fyrir um, að undanteknum þeim gjöldum, er sameiginlegri innheimtustofnun, sbr. 109. gr.
laga nr. 75/1981, er falið að innheimta.

7. gr.
Utan Reykjavíkur heyra þau málefni, sem talin eru upp í 2. til 6. gr., undir embætti

sýslumanna og bæjarfógeta, nema öðruvísi sé ákveðið í lögum. Undir embætti þessi heyra og
önnur þau málefni, er ráðherra ákveður eða lög mæla fyrir um.

Við embætti bæjarfógetans í Hafnarfirði, Garðakaupstað og á Seltjarnarnesi og sýslu-
mannsins í Kjósarsýslu skulu, auk þess dómara, starfa einn til fimm dómarar eftir ákvörðun
dómsmálaráðherra.

Við embætti bæjarfógetans á Akureyri og Dalvík og sýslumannsins í Eyjafjarðarsýslu og
við embætti bæjarfógetans í Kópavogi getur dómsmálaráðherra heimilað, að auk þeirra
dómara starfi einn til þrír dómarar við hvort þessara embætta.

Við embætti bæjarfógetans í Keflavík, Njarðvík og Grindavík og sýslumannsins í Gull-
bringusýslu, við embætti bæjarfógetans í Vestmannaeyjum og við embætti bæjarfógetans á
Selfossi og sýslumannsins í Árnessýslu getur dómsmálaráðherra heimilað, að auk þeirra
dómara starfi einn eða tveir dómarar við hvert þessara embætta.

Vin þau bæjarfógeta- og sýslumannsembætti, er að framan getur, þar sem starfa fleiri en
einn dómari, skal bæjarfógeti eða sýslumaður vera forstöðumaður viðkomandi embættis.

Þeir dómarar, sem skipaðir eru til þess að starfa við framantalin embætti sýslumanna og
bæjarfógeta, skulu kallast dómarar eða héraðsdómarar við viðkomandi embætti.

8. gr.
Undir rannsóknarlögreglu ríkisins heyra þau störf, sem um getur í lögum nr. 108/1976.
Undir embætti lögreglustjórans á Keflavíkurflugvelli heyra þau störf, sem um getur í

lögum nr. 33/1954.

9. gr.
Forstöðumenn embætta þeirra, sem nefnd eru í lögum þessum, skulu hafa yfirstjórn og

ábyrgð á rekstri þeirra svo og fyrirsvar út á við.
Forstöðumenn dómaraembætta þeirra, þar sem starfa fleiri en einn dómari, skulu út-

hluta dómurum verkefnum og hafa umsjón með störfum þeirra, að öðru leyti en tekur til
dómsstarfa. Forstöðumaður getur falið héraðsdómara meðferð stjórnvaldsmálefna eftir
þörfum.

Sérhver héraðsdómari starfar sjálfstætt og á eigin ábyrgð að þeim dómsmálum, sem
forstöðumaður embættis hefur falið honum til meðferðar.

10. gr.
Dómsmálaráðherra úrskurðar, að öðru leyti en lög ákveða, hver störf skuli lögð undir

embætti þau, sem nefnd eru í lögum þessum.

· ll. gr.
Kjalarneshreppur, Kjósarhreppur og Mosfellshreppur í Kjósarsýslu og Seltjarnar-

neskaupstaður teljast til umdæmis Reykjavíkur um lögreglustjórn alla.

12. gr.
Fjármálaráðherra setur reglur um skil á innheimtufé.

13. gr.
Heimilt er ríkissjóði að endurkrefja þær stofnanir, sem embætti sýslumanna og bæjar-

fógeta, samkvæmt lögum eða eftir ákvörðun ráðherra, annast þjónustu fyrir, svo sem
Tryggingastofnun ríkisins, um hlutfallslegan þátt þeirra í skrifstofukostnaði hvers embættis.

Allt það fé, sem embættismenn þeir, er lög þessi taka til, hafa undir höndum vegna
embættis síns, skal ávaxta til hagnaðar eigendum þess.

14. gr.
Forseti veitir embætti þau, sem lög þessi taka til, og skulu embættismennirnir fullnægja

lögmæltum skilyrðum til skipunar í héraðsdómaraembætti.
Til veitingar lögreglustjóraembætti sins í Reykjavík og embættis varalögreglustjóra þar

er það ennfremur skilyrði, að aðili hafi raunhæfa þekkingu á stjórn og skipulagi lögreglu-
mála.

Rannsóknarlögreglustjóri ríkisins og vararannsóknarlögreglustjóri ríkisins skulu full-
nægja skilyrðum þeim, sem sett eru í 2. gr. laga nr. 108/1976, sbr. lög nr. 5/1978.

15. gr.
Við framangreind dómaraembætti skulu starfa svo margir fulltrúar, er fullnægi skilyrð-

um 33. gr. sbr. 6. tölu!. 32. gr. laga nr. 85/1936, sem þörf er á að mati dómsmálaráðherra.
Við lögreglustjóraembættið í Reykjavík skulu starfa svo margir deildarstjórar eða full-

trúar, er fullnægi sömu skilyrðum, sem þörf er á að mati dómsmálaráðherra.
Dómsmálaráðherra getur veitt fulltrúum, sem ráðnir eru til starfa samkvæmt 1. mgr. og

fullnægja skilyrðum laga til að hljóta skipun í fast dómarastarf, sérstaka skipun til að vinna
sjálfstætt og á eigin ábyrgð að þeim dómsstörfum, sem þeim eru falin.

16. gr.
Með lögum þessum eru felld úr gildi lög nr. 74 27. apríl 1972 um skipan dómsvalds í

héraði, lögreglustjórn, tollstjórn o. fl., sbr. lög nr. 109 28. desember 1976.

17. gr.
Lög þessi öðlast þegar gildi.
Ákvæði ll. gr. koma til framkvæmda 1. júlí 1982.

Ákvæði til bráðabirgða.
Við þau héraðsdómaraembætti, þar sem héraðsdómurum er fjölgað samkvæmt lögum

þessum, skulu jafnmargar fulltrúastöður lagðar niður.

A t hu gas e m dir við I a g a fr u m var p Þ ett a .
Skipulag löggæslu í Reykjavík og nágrenni, þ. e. Garðakaupstað, Hafnarfirði, Kópa-

vogi, Seltjarnarnesi og Kjósarsýslu, hefur á undanförnum árum verið til nokkurrar umræðu
og athugunar. Byggð á svæðinu hefur þést og er orðin samofin heild með tilliti til búsetu,
atvinnu, viðskipta og þjónustu. Þróun byggðarlaganna hefur mótast af nábýli við Reykjavík,

einkum að því er varðar atvinnu. Mörk milli sveitarfélaga eru víða óglögg og óregluleg og oft
óheppileg sem mörk löggæsluumdæma. Leiðir þetta til óþæginda við starfsskiptingu, þar sem
hvert lögreglulið starfar að jafnaði aðeins innan marka síns umdæmis, en þarf e. t. v. að fara
um annað umdæmi, þegar sinnt er verkefnum í umdæminu. Mælir því margt með því að
löggæslu á svæðinu verði skipað undir eina stjórn.

Stofnun Rannsóknarlögreglu ríkisins, er tók til starfa á árinu 1977, var fyrsti vísir að
samhæfingu löggæslu á höfuðborgarsvæðinu. Samkvæmt lögum nr. 108/1976 annast Rann-
sóknarlögregla ríkisins lögreglurannsóknir meiri háttar brotamála í Reykjavík, Kópavogi,
Seltjarnarneskaupstað, Garðakaupstað, Hafnarfirði og Kjósarsýslu, en auk þess getur hún
veitt lögreglustjórum aðstoð við rannsókn brotamála eða farið með slíka rannsókn hvar sem
er á landinu eftir ákvörðun rannsóknarlögreglustjóra eða ríkissaksóknara.

Á undanförnum árum hefur í dómsmálaráðuneytinu verið unnið að athugun þess, hvort
rétt væri að leggja lögreglustjórn á öllu svæðinu undir eina stjórn, undir stjórn lögreglustjór-
ans í Reykjavík. Var á árunum 1978 og 1979 tekin saman álitsgerð um efnið af þeim Eiríki
Tómassyni, aðstoðarmanni ráðherra, Hjalta Zóphóníassyni, deildarstjóra, og Ólafi W. Stef-
ánssyni, skrifstofustjóra, þar sem fjallað er um hvaða afleiðingar sameining löggæslunnar
hefði og hvernig að henni mætti standa. Enda þótt margt mæli með því að koma þessari
skipan á fyrir allt þetta svæði þykir að svo stöddu ekki tímabært að leggja fram tillögur í þá
átt. Sameining löggæslu í hreppum Kjósarsýslu austan Reykjavíkur og á Seltjarnarnesi og
löggæslu í Reykjavík hefur hins vegar augljósa kosti í för með sér. Umdæmi þessi lúta nú
lögreglustjórn bæjarfógeta og sýslumanns með aðsetri í Hafnarfirði, en milli umdæma
þessara og aðsetursins er um tvö lögsagnarumdæmi (Kópavog og Reykjavík) að fara.

Með frumvarpi þessu er lagt til, að ákveðið verði að Kjalarneshreppur, Kjósarhreppur
og Mosfellshreppur í Kjósarsýslu og Seltjarnarneskaupstaður teljist til umdæmis Reykjavík-
ur að því er lögreglustjórn varðar og lúti þá stjórn lögreglustjórans í Reykjavík. Hins vegar
er gert ráð fyrir því, að dómstörf öll og önnur stjórnsýsla, svo sem innheimta skatta og tolla,
tollgæsla, umboð almannatrygginga o. fl. lúti áfram embætti bæjarfógeta og sýslumanns í
Hafnarfirði. Breyting þessi mun naumast hafa í för með sár beinan sparnað fyrir ríkissjóð, en
hins vegar aukið hagræði vegna skemmri vegalengda við ferðir lögreglumanna og samskipta
íbúa við stjórnendur löggæslunnar auk hagræðis við stjórn löggæslu á svæðinu. Að því er
starfslið varðar hefur skipulagsbreytingin einungis í för með sér, að þeir lögreglumenn, er nú
starfa á Seltjarnarnesi, munu flytjast undir stjórn lögreglustjórans í Reykjavík.

Auk þeirra breytinga, sem leiða af breyttri skipan á lögreglustjórn og gerð hefur verið
grein fyrir hér að framan, felur frumvarpið í sér nokkrar minni háttar breytingar og lagfær-
ingar, einkum vegna lagabreytinga, sem átt hafa sér stað frá 1972. Verður þeirra breytinga
getið við viðkomandi greinar eftir því sem ástæða er til.

Athugasemdir við einstakar greinar frumvarpsins.
Um 1. gr.

Vísun til lögreglustjóra í Bolungarvík er felld niður, enda er þar nú bæjarfógeti, sbr. lög
nr. 17/1974.

Um 2. gr.
Sérstök meðferð fasteignamála er niður fallin, sbr. lög nr. 28/1981.

Um 3. gr.
Skráning skipa er í höndum Siglingamálastofnunar ríkisins, sbr. lög nr. 53/1970.

Um 5. gr.
í fyrri málsgrein er sú breyting gerð, að felld er niður talning á nokkrum verkefnum

lögreglustjóra, sem öll falla undir lögreglustjórn, og er óþörf. Þá er gert ráð fyrir því að
ákvæði um rannsóknarlögreglu ríkisins verði flutt í 8. gr. laganna.

Verkefni lögreglustjóraembættisins eru margþætt og þýðingarmikil. Föst skipan á yfir-
stjórn þess í fjarveru eða forföllum lögreglustjóra er nauðsynleg og tímabær og er því lagt til
að stofnað verði til embættis varalögreglustjóra við embættið, hliðstætt því, sem er við
rannsóknarlögreglu ríkisins.

Lagt er til að laun lögreglustjóra verði ákveðin af kjaradómi.

Um 6. gr.
Vísað er til núgildandi laga um efnið.

Um 7. gr.
Lagt er til að heimild verði veitt til að stofna til héraðsdómaraembættis við embætti

bæjarfógeta og sýslumanns á Selfossi vegna fjölda dómsmála við það embætti.

Um 8. gr.
Hér er tekið inn ákvæði um rannsóknarlögreglu ríkisins, en ákvæði um lögreglustjóra í

Bolungarvík fellt niður.

Um ll. gr.
Grein þessi felur í sér meginbreytingu þá, sem að er stefnt. Breytingin felur í sér að

málaflokkar þeir, sem teljast tillögreglustjórnar, og lögreglustjórar fara með, flytjast til
lögreglustjórans í Reykjavík. Nokkrir málaflokkar, sem lögreglustjórar fara með, eru í sér-
stökum lögum lagðir undir borgarfógetaembættið í Reykjavík (m. a. skráning firma og fé-
laga, 3. gr. laga nr. 74/1972; verslunarleyfi, lög nr. 41/1968) eða tollstjóra (m. a. atvinnu-
réttindi skipstjórnarmanna, lög nr. 69/1973; lögskráning skipshafna, 6. gr. laga nr. 74/1972)
og mundu þau verkefni þá flytjast til þeirra embætta með sama hætti.

Skipan þeirra verkefna sýslumanna og bæjarfógeta, sem ekki flokkast undir lögreglu-
stjórn, breytist hins vegar ekki, þannig að þeir málaflokkar verða áfram í höndum bæjar-
fógeta- og sýslumannsembættisins í Hafnarfirði, svo sem innheimta skatta og tolla, tollgæsla,
umboð almannatrygginga o. fl.

Ekki þykir þörf að breyta ákvæðum annarra laga vegna þessarar breytingar, sbr. 2.
málsgr. 2. gr. laga nr. 56/1972 um lögreglumenn og 32. gr. laga nr. 74/1974 um meðferð
opinberra mála, sbr. 5. gr. laga nr. 107/1976, né heldur 1. mgr. 7. gr. laga nr. 74/1972.
Hliðstætt ákvæði hefur lengi verið í gildi að því er Viðey varðar, nú í 11. gr. laga nr. 74/1972,
án þess að þess fyrirkomulags sé sérstaklega getið í öðrum lögum.

Um 14. gr.
Rétt er að það verði skilyrði fyrir skipun í embætti varalögreglustjóra, að hann hafi

raunhæfa þekkingu á stjórn og skipulagi lögreglumála, svo sem er um lögreglustjóra sjálfan.

Um 15. gr.
Vegna margþættra verkefna við lögreglustjóraembættið er lagt til að þar verði komið á

deildaskiptingu undir stjórn löglærðra deildarstjóra auk þess sem þar starfi löglærðir fulltrú-
ar eftir ákvörðun dómsmálaráðherra. Ákvörðun um fjölda starfsmanna fer að sjálfsögðu
eftir þeim reglum, sem gilda um það efni hverju sinni, sbr. nú lög nr. 97/1974.

Um 17. gr.
Nokkur aðdragandi þarf að vera að skipulagsbreytingu þeirri, sem felst í 11. gr., og er

lagt til að hún komi til framkvæmda 1. júlí næstkomandi.

